
					ఈ పుట అచ్చుదిద్దబడ్డది

నడఁచి బాధించిన యటుగాదు నేఁడు - విడిసె నీపై రామవిభుఁ డని పల్కు

మేలావు నమ్మి నీ వెలనాఁగఁ దెచ్చి - తాలావు చూప ర మ్మను మాజిలోన

సందీప్తరామాస్త్రచయఘట్టనలకుఁ - బందవై యెందునుఁ బాఱకు మనుము

అటు చాల వై తేని నవనిజఁ దెచ్చి - యిట నిచ్చి బ్రతుకుట యిది బుద్ధి యనుము

పరఁగ లంకారాజ్యపట్టంబునకును - గరుణ విభీషణుఁ గట్టినాఁ డనుము

చంపెడు రాఘవేశ్వరుఁ డిదె నిన్నుఁ - జంపక మున్నె నీసకలబాంధవులఁ1880

జూడుము లంకయుఁ జూడు మేర్పడఁగఁ - జూడుము నీకూర్చుసుందరీజనుల

నీవు నీబంధువుల్ నిరవశేషముగఁ - జావంగఁగలవారు చచ్చినమీఁదఁ

గార్యంబు నిష్ఫలకార్యంబు మనుట - కార్యంబు విను దశకంఠ నీ వింక

ననుము పొ"మ్మని రాముఁ డాన తిచ్చుటయు - మనమున హర్షించి మర్కటోత్తముఁడు

వినయంబుతో రామవిభునకు మ్రొక్కి - యనురాగమున నేగె నమ్మహాబలుఁడు




అంగదరాయబారము


ఘనతరపర్వతాకారంబుతోడ - ననిమిషు ల్పొగడంగ నాలంకఁ జొచ్చెఁ

గడుదుష్టరాక్షసగహనముల్ గాల్ప - నడరెడువిలయకాలాగ్నియుఁ బోలె

నెగసి యాకసమున నింద్రారిఁ జంపఁ - దగిలినమృత్యుదూతయుఁ బోలె నపుడు

దశరథాత్మజునాజ్ఞఁ దల మోచికొనుచు - దశకంఠుముందఱఁ దడయక నిలువఁ

గనుఁగొని యపుడు రాక్షసకోటి యెల్ల - "నినజుండు క్రమ్మఱ నేతెంచె" ననుచు
1890

నాయోధనోద్యుక్తులై సంభ్రమింప - నాయసురుల నెల్ల హస్తముల్ సాచి

వలవ దోహో! యని వారణ సేసి - పలికె నంగదునితో పంక్తికంధరుఁడు.

"క్రొవ్వి వానరుఁడ! యీకొలువులోపలికి - నెవ్వగ నొందక నేఁడు వచ్చితివి.

ఎవరు నిన్ బంచినా? రెవ్వండ వీవు? - ఎవ్వనితనయుండ? వేమి నీపేరు?

నివ్వటిల్లెడు లంక నీ విటు చొచ్చి - యెవ్వరిపనిఁ బూని యేగుదెంచితివి?

వనచర! చెప్పరా వచ్చినకార్య" - మని రావణుం డిట్టు లదలించి పలుక

విని క్రోధవివశుఁడై వికృతాస్యుఁ - డగుచు వనచరపతి యంత వాని కిట్లనియె.

“నీ వెవ్వఁ డని పల్క నెఱుఁగవే నన్ను - రావణ యేను నారామునిబంట

రాముఁ డెవ్వఁడు పరాక్రమమునఁ బరశు - రాముని గెలిచిన రణవిచక్షణుఁడు

అతఁ డెవ్వఁ డుద్ధతుం డైకార్తవీర్యు - నతివీరుఁ ద్రుంచిన యతులవిక్రముఁడు;
1900

అతఁ డెవ్వఁ డెఱుఁగవా యాజిలో నిన్ను - జితుఁ జేసికొని పోయి చెఱనిడ్డవాఁడు;

ఎవ్వనితనయుఁడో యెఱుఁగవా నన్ను - నివ్వటిల్లఁగఁ బట్టి నినుఁ దోఁకఁ గట్టి

మొఱపెట్ట వార్ధుల ముంచి ముం చీడ్చి - కరుణించి విడువఁడే ఘనుఁడైనవాలి;

యావాలి మఱచితే? యకట! యంతటనె - యే వాలిసుతుఁ డౌట యెఱుఁగవా యోరి

యంగదుం డనువాఁడ నాహవవార్ధి - నంగద నిను ముంతు నాతండ్రివోలె

		 ఈ పేజీలో చివరి మార్పు 4 ఫిబ్రవరి 2024న 06:07కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

